
La Biosfera vain precis uschè buna sco ch’ella vain fatta
Che influenza ha la Biosfera Val Müstair/Parc Naziunal süll’agricultura?

■ (anr/fa) La Società agricula da la
Val Müstair ha invidà a seis com-
members in venderdi ad üna saira
d’infuormaziun a reguard il proget
per la Biosfera Val Müstair/Parc Na-
ziunal. In quell’occasiun han Urs
Darnuzer, il manader dal proget, ed
Andreas Hämmerle, cusglier naziu-
nal, president dal PNS e svess paur,
dat resposta a bleras dumondas.
«Nus vulain infuormar correctamaing
e dar a minchün la pussibiltà da fuor-
mar si’aigna opiniun», ha dit Urs Dar-
nuzer, il manader dal proget Biosfera
Val Müstair/Parc Naziunal
(BVMPN). Per cha quai grataja eir,
vegnan organisadas sairas d’infuorma-
ziun cun tuot quellas gruppas d’inte-
ress chi han fat part l’utuon dal 2003
al lavuratori in connex culla Biosfera.
«Ils interess da mincha gruppa sun
oters», ha declerà Darnuzer. «Nus vu-
lain però gnir a savair ils giavüschs e

las pretaisas da tuots. Scha nus vulain
nempe s-chaffir in Val Müstair üna
Biosfera chi funcziuna e chi cuntainta
– stuvaina ans metter insembel e chat-
tar soluziuns», ha’l dit. «Il proget vain
be uschè bun sco quai cha nus til fain
gnir!», ha dit in seguit eir Chasper Mel-
cher da Valchava, commember da la
direcziun dal proget operativ da la
BVMPN. 

Profitar da la Biosfera as poja be
sch’ella vain eir realisada

Davo cha cusglier naziunal Andreas
Hämmerle vaiva declerà cuort las in-
fluenzas cha la situaziun finanziala pac
allegraivla dal chantun e da la confe-
deraziun hajan sün l’agricultura, es el
quasi gnü «bombardà» cun dumondas.
Uschè esa per exaimpel eir gnü duman-
dà che cha l’agricultura possa insomma
profitar dal proget BVMPN. «Sco
paurs stuvain nus verer als fats aint ils

ögls», ha dit Hämmerle. «La situaziun
actuala da l’agricultura nu dvantarà dal
sgür na megldra i’l avegnir!» Cha uossa
as stopcha reagir – verer ingio e co chi’s
possa guadagnar ils raps. «Cul ‘label’ da
la BVMPN pon gnir vendüts ils pro-
dots dals paurs bler meglder co fin
qua», ha’l dit. E fingià cha passa 90
pertschient dals paurs jauers hajan
paurarias biologicas – as cunfetscha gü-
sta quel fat fich bain culla biosfera pre-
vissa. «I nu’s po però vulair profitar da
la reclama da la Biosfera sainza chi’s
disch da schi per quella», ha’l intunà.
«A la Val Müstair vain preschantà l’a-
vegnir sül tablet d’argient», ha dit
Hämmerle. Cha la vallada haja per
uschè dir avantman üna 
vaidrina exclusiva: «Uossa sto quella
vaidrina però gnir implida culs prodots 
cha vulaivat vender – per cha tuot il
muond tils vezza e vegna a tils cugnuo-
scher!» 

Ingünas impromischiuns 
chi nu vegnan respettadas

Dürant la discussiun esa gnü cler cha la
Biosfera nu müdess bler illa vita dals
paurs jauers. Las premissas pretaisas per
la realisaziun da la BVMPN sun nempe
plü o main fingià accumplidas. Il punct
il plü important – la zona principala
(Kernzone) es fingià datta grazcha al
Parc Naziunal Svizzer. Cullas zonas da
protecziun fingià existentas in Val Mü-
stair (Val Mora, las zonas da las palüds,
las zonas vers il Piz Umbrail e las regiuns
ümidas) sajan accumplidas eir las pre-
missas per la zona da chüra. Cha quella
stopcha bainschi gnir cultivada e man-
tgnüda – cha quella nu pretenda però
restricziuns. La terza zona – la zona da
svilup – dess insomma esser il lö da vi-
ver, il lö da l’economia. «Nus vain tem-
ma chi vegnan darcheu üna jada fattas
bleras impromischiuns e cha quellas nu
vegnan a la fin dals quints listess na re-

spettadas», ha dit ün dals paurs ed ha in
quell’occasiun güsta eir dit ch’els hajan
l’impreschiun cha’l PNS tils vöglia tour
davent lur Val Mora. «Scha qualchün
voul metter a disposiziun al PNS ulte-
riur territori da protecziun totala – schi
eschna dal sgür cuntaints e tilla pigliain
natüralmaing incunter cun bratscha
averta», ha dit Hämmerle. Cha’l PNS
nun haja però ingün interess da «tour
davent» a la Val Müstair la Val Mora,
ha’l confirmà. «Ils cunfins da las zonas e
co cha quellas dessan pudair gnir nüz-
ziadas, vain decis sün via democratica.
Müdamaints vi da quellas decisiuns pon
in quel cas eir darcheu gnir fats be culla
bainvuglientscha dal pövel jauer», ha’l
declerà. Dürant il prossem temp gnaran
organisats inscunters sco quist per tuot
las gruppas d’interess a la BVMPN. Vers
la fin da l’on esa lura previs da far in
mincha cumün üna votumaziun consul-
tativa.

Tschintg idioms en trais provinzas
La situaziun dals Ladins dolomitans 

DA BARBLA ETTER, BULSAUN

■ Ils Ladins dolomitans han per gron-
da part ils medems problems sco ils
Rumantschs dal Grischun. Els han
tschintg idioms che vegnan discurrids
en differentas vals muntagnardas, ed
els cumbattan gia ditg per dapli ren-
conuschientscha, dapli meds finan-
zials e dapli dretgs. La situaziun en las
Dolomitas è dentant anc pli cumpli-
tgada ch’èn il Grischun. Las valladas la-
dinas èn situadas en trais provinzas dif-
ferentas: la Val Gherdëina e la Val Badia
sa chattan en la provinza Bulsaun (BZ),
la Val Fascia en la provinza Trento (TN)
e Fodom ed Ampezzo appartegnan tar
Belluno (BL). Quai signifitgescha che
las differentas regiuns n’han betg las me-
demas premissas politicas. Las provinzas
Bulsaun e Trento èn unidas en la regiun
Tirol dal sid ed han in statut d’autono-
mia che renconuscha ils Ladins sco atg-
na gruppa linguistica. Els vegnan
sustegnids dal stadi ed han dapli dretgs
che lur vischins en la provinza Belluno.
Quels na survegnan nagin sustegn ed il
ladin na vegn er betg instruì en scola.
Questa tripartiziun da las vals ladinas
fatga tranter ils onns 1923 e 1927 è ina
restanza dal faschissem ed ha vulì de-
struir per adina la lingua ladina.

Ils idoms ladins
Hoz quint’ins cun var 30 000 persunas
che discurran ladin en las Dolomitas e
quellas sa repartan tut tenor definiziun

sin tschintg u schizunt sis idioms: Ils dus
idioms ferms chattain nus en la Val
Gherdëina e la Val Badia, damai en la
provinza Bulsaun. Il badiot vegn tut te-
nor puntg da vista anc sutpartì en l’idiom
mareo.

Da cumbatter il pli ferm per lur exi-
stenza han ils dus idioms ampezan e fo-
dom. Il lieu central da l’ampezan è Corti-
na d’Ampezzo, quel lieu, nua che ils em-
prims gieus olimpics d’enviern da l’Italia
han gì lieu l’onn 1956. Il turissem e la
strategia dals faschists da trametter novs
abitants da lingua taliana en la regiun
han dentant gia periclità fermamain
suenter l’emprima guerra mundiala l’am-
pezan. Il fascian che sa chatta en la pro-
vinza da Trento giauda er ina tscherta au-
tonomia, tge che vul dir, che a scola ve-
gnan instruidas duas uras ladin ad emna.

Grischun sco exempel
Er en Val Badia e Val Gherdëina na vegn
instruì bler dapli ladin. Quellas vals han
ina scola paritetica. Quai vul dir che la
mesadad da l’instrucziun vegn fatga per
tudestg e l’autra mesadad vegn fatga per
talian. Tiers vegnan anc duas uras ladin
ad emna. Ils Ladins dolomitans èn suen-
ter lur scolaziun trilings, tge che porta
avantatgs en la vita da lavur. 

Quest sistem da scola chaschuna den-
tant discussiuns, perquai che ils scolars
n’han a la fin da lur instrucziun obligato-
ria betg uschè bunas enconuschientschas
da lur lingua materna. Savens vegn il Gri-
schun e ses sistem da scola cità sco exem-

pel. Sco exempel vegn il Grischun gugent
er duvrà en dumondas che reguardan las
medias: Ils ladins han mo ina gasetta em-
nila: «La Usc di Ladins». I dat dentant
anc parts ladinas u parts che rapportan
davart ils Ladins en gasettas da lingua tu-
destga e taliana. Tar il radio e tar la televi-
siun datti er mo emissiuns singulas e betg
in emettur ladin. Ils ladins sa giavischas-
san ina gasetta quotidiana, ed in radio
che emetta tut il di. Ma las finanzas man-
can ed er la basa legala che duess suste-
gnair las medias dad ina lingua minorita-
ria manca. In dals pli gronds problems è
la tripartiziun faschistica, che n’è betg
vegnida eliminada suenter la segunda
guerra mundiala.

Ladin standard
Uss manca il medem status politic per tut
ils Ladins ed en emprima lingia l’ampe-
zan ed il fodom han tratg la curta. Ma er
tut ils Ladins han tratg la curta, pertge
ch’ina collavuraziun surregiunala è en
questa situaziun natiralmain pli difficila.
Quai vul er dir, ch’ils Ladins n’èn betg en
il medem circul electoral e ch’igl è grev
dad unir las forzas sin il champ politic.

Tuttina datti uniuns e collavuraziuns
da tut ils Ladins: L’Union Generela di La-
dins dla Dolomites represchenta tut ils
Ladins, «La Usc di Ladins» unescha tut las
Vals, ed uss datti cun il Ladin Standard
ina lingua da scrittira surregiunala. Quella
correspunda al rumantsch grischun ed ha
sco il RG fin uss betg mo purtà in’unifica-
ziun, ma bleras discussiuns.

Ils Ladins dolomitans n’èn betg
lunsch davent dal cunfin sviz-
zer, dentant san ins en Grischun
pauc da noss parents linguistics.
En ina retscha preschenta La
Quotidiana ils Ladins, lur regi-
un e lur problems. Sco ent-
schatta oz ina curta survista da
lur situaziun.

Ils tschintg idioms ladins

